
Na osnovu člana 17. stav 2. i člana 72. Zakona o hrani ("Službeni glasnik BiH", broj 50/04) i člana 17. 
Zakona o Vijeću ministara Bosne i Hercegovine ("Službeni glasnik BiH", br. 30/03, 42/03, 81/06, 76/07, 
81/07, 94/07 i 24/08), Vijeće ministara Bosne i Hercegovine, na prijedlog Agencije za sigurnost hrane Bosne 
i Hercegovine, u saradnji s nadležnim organima entiteta i Brčko Distrikta Bosne i Hercegovine, na 76. 
sjednici održanoj 12. februara 2009. godine, donijelo je   

PRAVILNIK   

O METODAMA ZA KONTROLU MEDA I DRUGIH PČELINJIH PROIZVODA   

DIO PRVI - OPĆE ODREDBE   

Član 1.   

(Predmet)   

(1)    Pravilnikom o metodama za kontrolu meda i drugih pčelinjih proizvoda (u daljnjem tekstu: Pravilnik) 
propisuju se metode za kontrolu kvaliteta meda i drugih pčelinjih proizvoda, te proizvoda na bazi meda i 
drugih pčelinjih proizvoda (u daljnjem tekstu: proizvod).   

(2)    Pravilnikom su definirane:   

a)    metode uzimanja uzoraka,   

b)    metode fizičkih, hemijskih i bioloških analiza za proizvode.   

(3)    Uzimanje uzoraka, fizičke, hemijske i biološke analize proizvoda vrše se po metodama koje su 
navedene u aneksima I. i II., koji su sastavni dio ovog pravilnika.   

DIO DRUGI - POSEBNE ODREDBE   

Član 2.   

(Metode uzimanja uzoraka)   

Metode uzimanja uzoraka meda i drugih proizvoda kojima se utvrđuju postupci i načini uzimanja uzoraka na 
kojima se vrši kontrola kvaliteta tih proizvoda navedene su u Aneksu I. ovog pravilnika.   

Član 3.   

(Metode fizičkih, hemijskih i bioloških analiza)   

Metode fizičkih, hemijskih i bioloških analiza meda i drugih proizvoda kojima se utvrđuju uslovi i postupci za 
vršenje fizičkih, hemijskih i bioloških ispitivanja proizvoda radi provjeravanja kvaliteta navedene su u Aneksu 
II. ovog pravilnika.   

Član 4.   

(Upotreba reagensa)   

Svi reagensi koji se upotrebljavaju za hemijske analize proizvoda na koje se odnose odredbe ovog pravilnika 
moraju biti propisane analitičke čistoće, a voda koja se koristi mora biti destilirana.   

Član 5.   

(Preciznost određivanja)   

(1)    Preciznost određivanja metoda fizičkih, hemijskih i bioloških analiza, u skladu s ovim pravilnikom, 
utvrđuje se prema principima dobre laboratorijske prakse, a izražava se kao relativno odstupanje od 
prosjeka dobivenog iz najmanje dva paralelna određivanja.   

(2)    Dozvoljena razlika rezultata dva pojedinačna određivanja, koja su izvršena uporedno ili ubrzo jedno za 
drugim, na istom uzorku za ispitivanje, istom metodom, u istim uslovima, koje je izvršio isti analitičar i u istoj 
laboratoriji, mora biti u granicama propisane metode, kako je to utvrđeno ovim pravilnikom.   

DIO TREĆI - PRIJELAZNE I ZAVRŠNE ODREDBE   

Član 6.   

(Prestanak važenja odredbi)   

Danom stupanja na snagu ovog pravilnika prestaju važiti odredbe Pravilnika o kvalitetu meda i drugih 
pčelinjih proizvoda i metodama za kontrolu kvaliteta meda i drugih pčelinjih proizvoda ("Službeni list SFRJ", 
br. 4/85 i 7/92), kojim se propisuju metode za kontrolu kvaliteta meda i drugih pčelinjih proizvoda.   

Član 7.   

(Stupanje na snagu)   

Ovaj pravilnik stupa na snagu osmog dana od dana objavljivanja u "Službenom glasniku BiH".   

VM broj 93/09 
12. februara 2009. godine 

Sarajevo   

Predsjedavajući 
Vijeća ministara BiH 

Dr. Nikola Špirić, s. r.   

